ޔައުމިއްޔާ

މާލިއްޔަތު ކޮމިޓީގެ 16 ވަނަ ބައްދަލުވުން. (03.05.2010)

ރިޔާސަތުން ވާހަކަދެއްކެވުން:

`. މާލިއްޔަތު ކޮމިޓީގެ މިއަދުގެ ޖަލްސާ އަށް ވަޑައިގެންނެވި ހުރިހާ މެންބަރުންނަށް މަރުޙަބާ ދަންނަވަން. މިއަދު އަޅުގަނޑުމެންގެ އެޖެންޑާގެ ފުރަތަމަ އައިޓަމަކަށް މި އޮތީ 20 އޭޕްރީލް 2010 ގައި ރައީސުލްޖުމްހޫރިއްޔާ ތަޞްދީޤު ކުރައްވާފައިވާ މޯލްޑިވްސް ބްރޯޑްކާސްޓިންގ ކޯޕަރޭޝަން ޤާއިމުކުރުމުގެ ޤާނޫނުގެ ދަށުން ރައްޔިތުންގެ މަޖިލީހުގެ މާލިއްޔަތު ކޮމިޓީން ކުރައްވަންޖެހޭ ކަންތަކާ މެދު މަޝްވަރާކުރުން. ދެން މި ޤާނޫނުގައި ބަޔާންކުރާ މަޖިލީހުގެ ކަމާ ބެހޭ ކޮމިޓީއަކީ މާލިއްޔަތު ކޮމިޓީ ކަމަށް މިހާރު ވަނީ މަޖިލީހުން ފާސްކުރައްވާފައި. އެހެންވީމާ، މާލިއްޔަތު ކޮމިޓީން ކުރަންޖެހޭ ކަންތައްތަކާ ބެހޭ ކަރުދާހެއް ތި ބޭފުޅުންގެ ފައިލްކޮޅުގައި އޮންނާނެ މީގެތެރެއިން ފުރަތަމަ ކަމަކީ އެމް.އެން.ބީ.ސީ ގެ ސިޓީގެ ދަށުގައި އެ އޮތީ. އެއްކަމަކީ ޑިރެކްޓަރުންގެ ބޯޑު ޢައްޔަންކުރުމުގެ ކަންތައްތައް އެއީ ޤާނޫނަށް ޢަމަލުކުރަން ފަށާތާ ދެ މަސްދުވަހުގެ ތެރޭގައި ނިންމަންޖެހޭ ކަމެއް އެހެންވީމާ، 20 ޖޫން 2010ގެ ކުރިން އެ ކަންތައް ނިންމަންޖެހޭ. އެހެންވީމާ، އެކަން ކުރުމަށްޓަކައި އަޅުގަނޑުމެން ކުރަންޖެހޭ ފުރަތަމަ ކަމަކީ އިޢުލާނުކުރުން. ބޯޑަށް ކުރިމަތިލުމުގެ ފުރުޞަތު ހުޅުވާލުން. ދެން އެ ކަމަށް ބޭނުންވާ އިޢުލާނު ވެސް މިހާރު ސެކްރެޓޭރިއަޓުން ވަނީ ތައްޔާރުކުރައްވާފައި. ދެން އެ ހުރިހާ އެއްޗެއްގެ ކޮޕީ ފައިލުކޮޅުގައި ހުންނާނެތޯ. އިޢުލާނާއި އިޢުލާނާ އެއްކޮށް ޑިރެކްޓަރުންގެ ބޯޑުގެ މެންބަރުކަމަށް ކުރިމަތިލުމަށް ހުށަހަޅާ ފޯމާއި އަދި އެ ފޯމާ އެއްކޮށް ހުށަހަޅަންޖެހޭ އިޤުރާރު މިހާރު މިވަނީ ތައްޔާރުކޮށް ތި ބޭފުޅުންެގެ ފައިލުކޮޅުތަކަށް ލެވިފައި. މި އިޢުލާނަށް އިތުރަށް ބޭނުންވާ އެއްޗަކީ މުސާރަ. ބޯޑު މެންބަރުންގެ މުސާރަ ކަނޑައަޅާލުން. އެހެންވީމާ، މި އިޢުލާނުކުރާއިރު ކުރިމަތިލާ މީހުންނަށް އެ މީހުންނަށް ލިބޭ މުސާރަ އަކީ ކޮބައިކަން އެބަޖެހޭ އެނގެން. އެހެންވީމާ، މި ޤާނޫނުގެ މާއްދާއެއްގައި އެބަ ބުނޭ މުސާރަ ކަނޑައަޅާނީ ރައްޔިތުންގެ މަޖިލީހުންނޭ. ދެން ރައްޔިތުން މަޖިލީހުގެ ފަރާތުން މި މުސާރަތަކާ ބެހޭ ކޮމެޓީ އަކީ މާލިއްޔަތު ކޮމެޓީ. އެހެންވީމާ، އަޅުގަނޑުމެން މި އިޢުލާނު ކުރުމުގެ ކުރިން އެބަޖެހޭ މުސާރަ ނިންމާލަން. ދެން އެހެންވީމާ، މި ކަންތައްތައް އަޅުގަނޑު ބޭނުންވޭ މިއަދުގެ ޖަލްސާގައި ނިންމާލަން. ދެން ތި ބޭފުޅުންގެ މަޢުލޫމާތަށްޓަކައި އަޅުގަނޑު މިއަދު ހޯދާފައި މިހާރު އެމް.އެން.ބީ.ސީ މިހާރު ހިނގަމުންދާ އެމް.އެން.ބީ.ސީ ގެ ޑިރެކްޓަރުންގެ އަދަދު. ޤާނޫނުގެ 15 ވަނަ މާއްދާގައި ބުނަނީ ޑިރެކްޓަރުންގެ ބޯޑުގައި ހިމެނޭ މެންބަރުންނަށް އެ މީހުން ކުރާ މަސައްކަތާ ގުޅިގެން އެކަށީގެންވާ މުސާރަ އާއި އުޖޫރަ ދޭންވާނެ އެވެ. ޑިރެކްޓަރުންގެ ބޯޑުން މުސާރަ އާއި އުޖޫރަ ކަނޑައަޅާނީ ރައްޔިތުންގެ މަޖިލީހުގެ ކަމާ ބެހޭ ކޮމެޓީންނެވެ. އެހެންވީމާ، މިހިރީ މި ހުރި ކަންކަމަކީ މިއަދު. އެހެންވީމާ، އަޅުގަނޑު ފުރަތަމަ މި އެނދެނީ ތި ބޭފުޅުން މުސާރައިގެ އިޝޫ ނިންމާލަ ދެއްވުމަށް. އޭގެފަހުގައި އިޢުލާނު. ދެން އޭގެފަހުގައި އިޤުރާރު. އޭރުން ނިމުނީ. ފުރަތަމަ ނޮޅިވަރަމު ދާއިރާގެ މެންބަރު މުޙައްމަދު ނަޝީދަށް ފުރުޞަތު އަރުވަން. 
ނޮޅިވަރަމު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މުސާރައަކީ ވަރަށް ސެންސިޓިވް އެއްޗެއް. އެހެންވީމާ، އަޅުގަނޑަށް ފެނޭ މިހާރު ވެސް އެމް.އެން.ބީ.ސީގައި އެބަ އޮތް ބޯޑެއް. ޑިރެކްޓަރުންގެ ބޯޑެއް. އެ ބޭފުޅުންނަށް މިހާރު ލިބިވަޑައިގަންނަވާ މުސާރަތައް އަޅުގަނޑުމެން ބަައިާލާފައި އެއަށް އެޖެސްޓުމަންޓެއް ގެންނަން ވެއްޖިއްޔާ ގެނައިމާ އަޅުގަނޑަށް ހީވަނީ އަޅުގަނޑުމެން ބެންޗު މާރކަކަށް ބެލިދާނެ ކަންނޭނގެ. ތެންކިޔު. 

ރިޔާސަތުން ވާހަކަދެއްކެވުން:

އާދެ، އެމް.އެން.ބީ.ސީގެ އެ ސިޓީ މި އޮތީ މީގެތެރޭގައި. އެހެންވީމާ، އެމް.އެން.ބީ.ސީގެ ބޯޑުގެ ޑިރެކްޓަރަކަށް މިހާރު މި ލިބެނީ 5000 ރުފިޔާ. ޗެއަރމަނަށް 10000 ރުފިޔާ. ދެން ބާއްވާ ކޮންމެ ބައްދަލުވުމަކަށް 500 ރުފިޔާ. ދެން މި ބިލު ބައްޓަން ކުރެވިފައި އޮތް ގޮތް ފަރުމާ ކުރެވިފައި އޮތް ގޮތަށް ބަލާއިރު އަޅުގަނޑަށް ޤަބޫލުކުރެވެނީ މި ބޯޑުގެ ތެރެއިން ޗެއަރމަނާއި ޑިރެކްޓަރާ އެއްޗެހި ވެސް އެ ބޭފުޅުން ޢައްޔަން ކުރައްވާނެ ކަމަށް. ބޯޑުން ބޯޑުގެ ކަންތައްތައް ނިންމަވާނެ ކަމަށް. އޭގެ ފަހުގައި ކުންފުނީގެ އެގްޒެކްޓިވު ފަންކްޝަންސް އަދާ ކުރާ ޑިރެކްޓަރުންނަށް ހަމަ މި ބޯޑު މެންބަރުކަމުގެ އިތުރަށް ލިބޭ އެއްޗެއް ލިބޭނެ. އެހެންވީމާ، އެ އެގްޒެކްޓިވުން ނަގާނީ ވެސް ބޯޑުގެ މެންބަރުންގެ ތެރެއިން ކަމަށް އަޅުގަނޑަށް މި ބެލެވެނީ. ދެން މިހާރު މި ގާއިމުކުރެވެނީ ކުންފުންޏެއް ވެސް ނޫން. މި ގާއިމުކުރެވެނީ ޓްރެޒަރީ ބޮޑީ އެއް. މި ޤާނޫނުން ދޭހަވާ ގޮތުގައި މިއީ މިނިވަން މުއައްސަސާ އެއް. އެހެންވީމާ، އިނގިރޭސިވިލާތުގައި މި ގާއިމުކުރާ އެއްޗެއް އަޅުގަނޑަކަށް ނޭނގެ. ހީވަނީ ކުއަންގޯހެން. ގަވަރމަންޓު ބޮޑީސް. ޓްރެޒަރީ ބޮޑީސް މި އެމް.އެން.ބީ.ސީއަކީ ވެސް އެކަހަލަ އެއްޗެއް. އެހެންވީމާ، އެމް.އެން.ބީ.ސީގެ އަދަދުތައް މި އޮތީ ފެންނަން. އެހެންވީމާ، ތި ބޭފުޅުން ހުށަހަޅުއްވައި ދެއްވާ އަޅުގަނޑު ވަރަށް ބޮޑަށް އެދެން ފާސްކޮށްލަދެއްވުމަށް. 

ނޮޅިވަރަމު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މިސިޓީގައި މި އޮތް ގޮތަށް 10000 ރުފިޔާ އެއީ ޗެއަރއަކަށް. ދެން އަދި ބާއްވާ ކޮންމެ ސިޓިން އަކަށް 500 ރުފިޔާ އެލަވަންސެއް ދޭ ކަހަލަ ގޮތަކަށް. ދެން ޢާއްމު މެންބަރުންނަށް 5000 ރުފިޔާ އަޅުގަނޑު ހުށަހަޅަން. 
(ވަގުތުކޮޅަކަށްފަހު)

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:

އަޅުގަނޑަށް ހީވަނީ މުސާރަ ސީދާ ކުރިން ކަނޑައެޅުމުގެ ކުރިން އަޅުގަނޑުމެން އެބަޖެހޭ ހެން ބޯޑެއް ފަންކުޝަން ކުރަންޖެހޭ ގޮތްތަކަށް ރިޢާޔަތްކޮށްފައި މުސާރަ އެއް ކަނޑައަޅަން. އެހެން މި ދެންނެވީ މިހާރަކަށް އައިސް މި ކަހަލަ ކޯޕަރޭޝަނުތަކުގައި ވެސް ޤާނޫނު އޮތް ގޮތުން ނޫނިއްޔާ އެ ބޭފުޅުންގެ އާޓިކަލްސް ނޫނިއްޔާ އެ ބޭފުޅުން އެ ހިންގާ ގަވާއިދުގެ ދަށުން ޗެއަރމަން ވެސް އެކްޓިވު ވެގެން އަންނަތަން ވެސް ފެނިގެން އެބަދޭ. އަދި ނުވިތާކަށް މެނޭޖިންގ ޑިރެކްޓަރުގެ މަސްއޫލިއްޔަތުތައް ވަރަށް ބޮޑު ވެގެން އަންނަތަން ވެސް އެބަފެނޭ. ހަމައެއާއެކު އެގްޒެކްޓިވް ޑިރެކްޓަރސްތައް ކަނޑައަޅަން އެބަޖެހޭ. އެހެންވެއްޖިއްޔާ އަޅުގަނޑުމެން މި އުޅެނީ ބޯޑުގެ މުޅި ޕްރޮޕޯޝަނެއް ދޭ އެއް މުސާރަ އެއްގެ ގޮތުގައި ސީދާ އެންމެން ހަމަހަމަ ވާ މުސާރަ އެއް ދީފި ކަމަށް ވަންޏާ ކުޑަކޮށް ފުށޫ އަރައިގެން ދާނެކަން ނޭނގެ. އަދި ހަމަ ގަވަރނަންސް އުސޫލުތަކެއް ގާއިމުކޮށްގެން އެ ކަނޑައެޅޭ މުސާރަ އެއް އޮވެއްޖެ ކަމަށް ވަންޏާމުން މަސައްކަތުގެ ޒިންމާ އަދާކުރާ މިންވަރު ވެސް އިތުރުވެގެން ދާނެ. އަޅުގަނޑުމެންގެ މިހާރު އަޅުގަނޑުމެން ބަލަންޖެހޭނީ އެ ބޭފުޅުންގެ މަސްއޫލިއްޔަތު އަދާކުރުމުގައި މިކަން ވީހާވެސް މިނިވަންކަމާ އެކު ގެންދެވޭ ފެންވަރުގެ މުސާރައެއް ގޮތުގައި މިކަން އޮތުން. މިހެން މި ދެންނެވީ ބޯޑުގައި ތިބޭ މެންބަރުންނަކީ 6 އަހަރު ދުވަހަށް ޢައްޔަންކުރެވޭ މެންބަރުންނަށް ވެފައި އަދި އޭގެއިތުރުން އެއް ދައުރަށް ނޫން ގޮތަކަށް ޢައްޔަނެއް ވެސް ނުކުރެވޭ. އެހެންވީމަ، ޖުމްލަގޮތެއްގައި ބުނަންޏާމުން ހަމަ ކެރިޔާ އެ މަޤާމުގައި ހުރެ ނިންމާލަން އެބަޖެހޭ 12 އަހަރުވުމަށް ފަހުގައި. އެހެންވީމާ، އެ ހުރިހާ ކަމަކަށް ރިޢާޔަތްކޮށްފައި ކަންނޭނގެ އަޅުގަނޑުމެން މުސާރަ އެއް ކަނޑައަޅަން ވާނީ. އެހެންތަންތާނގެ މުސާރަތައް މި ހުންނަނީ އެ ގޮތަކަށް އެ އުސޫލަކުންނެއް ނޫން ކަނޑައަޅާފަ އެއް. މިސާލަކަށް ދަންނަވަނީ ނަމަ އެހެން ހަމަ މިނިވަން މުއައްސަސާ އެއް ކަމަށްވާ އެމް.އެމް.އޭގެ މުސާރަ ވެސް ކަނޑައެޅިފައި އޮންނަނީ އެ ކުރާ މަސައްކަތަކަށް ނިސްބަތްވާ ގޮތަކަށް ބޯޑުގައި ހަމަ ސިޓުކުރާ ވަރަށް ބައިވަރު މީހުން އެބަ ތިބި. ހުރިހާ ބޭފުޅުންނަކަށް ނުލިބޭ ބޮޑު މުސާރަ އެއް ގޮތުގަ އެއް އެއްޗެއް. އެކަމަކު މެނޭޖިންގ ޑިރެކްޓަރަށް ގަވާރނަރަށް ލިބިވަޑައިގަންނަވާނެ. އެހެންވީމާ، އެކަހަލަ އުސޫލެއް އޮތް ކަމެއްގައި. އަނެއްކާ މީގައި މި ވާގޮތަކީ މިއެކީ 12 އަހަރަށް ފަހުގައި އެ މީހާގެ އެ މުޅިއެކު ސްޓޮޕްކުރަންޖެހޭ ކަމެއްގެ ގޮތުގައި މި އޮތީ މި ޤާނޫނުން މިހާރު ފާހަގަކުރެވިފައި. އެހެންވީމާ، އަޅުގަނޑުމެން ރިޢާޔަތް ކުރަންޖެހޭ ކަންނޭނގެ މި ހުރިހާ ކަމަކަށް. ރިޢާޔަތްކޮށްފައި ކަންނޭނގެ މުސާރަ އެއް ކަނޑައަޅަން ވާނީ. އެ ނޫން ގޮތަކަށް މުސާރައެއް ކަނޑައަޅައިފިއްޔާ މިކަން މި އިންސާފުވެރި ގޮތަކަށް ނުވާނެ ކަންނޭނގެ. ހަމަ އެޑުހޮކްކޮށް މިހެން ހުރެލާފައި މިސާލަކަށް މި ބުނާ އަދަދަކުން އެއީ ޖަސްޓިފައިބަލް ވެލިއު އެއްތޯ ވެސް ބަލަން އެބަޖެހޭ. ދެން އަޅުގަނޑުމެން އެބަޖެހޭ މިނިވަން މުއައްސަސާތަކުގެ އެހެނިހެން މުއައްސަސާތަކުގެ އިސްވެރިންނަށް ކަނޑައަޅާފައި ހުރި މުސާރަތަކުގެ ވާހަކަ ވެސް ކުޑަކޮށް މިކަހަލަ ވާހަކަ ދައްކާއިރު ބަލައިލަން. ހަމަ މީގެ ކުރިން ވެސް ވާހަކަދެއްކީމު މި ހުރިހާ މިނިވަން މުއައްސަސާތަކެއްގެ މުސާރަތައް އެއް ލެވަލެއްގައި ބަހައްޓަން. ދެން އަދި ކިރިޔާ ކަންނޭނގެ މި ކަންތައްތައް މި ވޭތުވެދިޔަ އަހަރު ކަންނޭނގެ މިކަން ކުރެވިގެން މި އައީ. އޭގެ ކުރިއަކުންނެއް މިކަން ގައިމު ވެސް ކުރެވިފަ އެއް ނެތް. އެހެންވީމާ، މިހާރު ވެސް ހަމަ އެ ލެވަލްގެ ތެރެއިން އަނެއްކާ ވެސް ބެލެހެއްޓޭނެ ގޮތަކަށް. ދެން މި ސިޓިންގ އަށް މި އޮންނަ މުސާރަ މިއީ ހަމަ އެއްގޮތަކަށް ވެސް މިހާރު އަޅުގަނޑު ޤަބޫލުކުރާ ގޮތުގައި އޮންނަންޖެހޭނެ އެއްޗެއް ނޫން. އެއީ މަސްއޫލިއްޔަތުތައް އަދާކުރުމުގެ ގޮތުން މަސައްކަތްތަކެއް ކުރާ ބަޔަކު ކަމުގައި ވަނީ ނަމަ އަދި މިސާލަކަށް މިހާރުގެ ގަވަރނަންސް އުސޫލުތަކަށް ބަލައިފިއްޔާ އޮޑިޓު ކޮމެޓީ، ރެމިޔުނޭޝަން ކޮމެޓީ، މިއީވެސް ހަމަ ބޯޑުން ހޮވަންޖެހޭ ކޮމެޓީސްތައް. އެ ކޮމެޓީސްތައް ވެސް އެބަޖެހޭ މަސައްކަތް ކުރަން އުސޫލެއްގެ ގޮތުން. އެހެންވީމާ، ސިޓިންގްސް އަށް މުސާރަ ހުށަހަޅާފައި އޮތް މުސާރަ ކަނޑައަޅައިފި ކަމަށް ވަންޏާމުން ޙަޤީޤަތުގައި ކުދި ކޮމެޓީތައް ނޫނިއްޔާ މި ކިޔާ އޮޑިޓު ކޮމެޓީ އާއި ރެމިޔުނޭޝަން ކޮމެޓީ އާ ދެންގޮސް އަދިވެސް އުފެދެމުން އަންނާނެ ކޯޕަރޭޝަނެއްގެ ތެރޭގައި އުފެދިގެން އަންނަ އެހެން ކޮމެޓީތައް. މަސައްކަތް ކުރުމުގެ  ރޫޙަށް ވަރަށް ބޮޑެތި ތަފާތުތަކެއް އަންނާނެ. އެ ރޫޙަށް ތަފާތުތަކެއް ނާންނާނެ ގޮތަކަށް މި މުސާރަ ޕެކޭޖު ހެދެންޖެހޭނީ. އަޅުގަނޑު ޤަބޫލުކުރާ ގޮތުގައި ކޮންމެ މިސާލަކަށް 3 ކުޑަ ކޮމެޓީ އިންނަ ކަމަށް ވަންޏާ ހަމަ ބޯޑުގައި ތިއްބަވާނެ ކަމަށް 3 އެގްޒެކެޓިވް ޑިރެކްޓަރސް. ނޫނިއްޔާމުން 4 އެގްޒެކެޓިވް ޑިރެކްޓަރސް މެނޭޖިންގ ޑިރެކްޓަރ ލައިގެން. މިކަހަލަ އުސޫލަކަށް ބައްޓަންކޮށްފައި ނޫން ގޮތަކަށް އަޅުގަނޑުމެން މުސާރަ ސީދާ އަދަދެއް ކަނޑައެޅުމަކީ ރަނގަޅު ކަމެއް ނޫން ކަމަށް އަޅުގަނޑު ދެކެނީ. 
ރިޔާސަތުން ވާހަކަދެއްކެވުން:

ބޯޑުގެ ޒިންމާތައް އެބައޮތް ދެއްތޯ ޤާނޫނުގެ 15 ވަނަ މާއްދާގައި. ބޯޑުގެ 16 ވަނަ މާއްދާގައި ޒިންމާތައް. ދެން ބޯޑުގެ މެންބަރުންގެ ތެރެއިން ޗެއަރމަނާއި މެނޭޖިންގ ޑިރެކްޓަރ ވެސް މި ނަގަނީ. ދެން މެނޭޖިންގ ޑިރެކްޓަރަކީ 3 ބައިކުޅަ. ކުންފުނީގެ މެނޭޖިންގ ޑިރެކްޓަރ ކުންފުނީގެ އިސް މެނޭޖުމަންޓުގެ މުވައްޒިފުން ކަނޑައަޅާނީ ޑިރެކްޓަރުންގެ ބޯޑުގެ ފަރާތުންނޭ. މިި ކުންފުނީގެ ޑިރެކްޓަރުންގެ ބޯޑުގެ މެންބަރަކަށް މީގެން މަޤާމެއް ނުއުފުއްލޭނެ ކަމަކަށް ވާހަކައަކީ ޢައްޔަން ނުކުރެވޭނެ ކަމަކަށް ވެސް ނެތް. 3/2 އަޣުލަބިއްޔަތުން މި އޮތީ ހޮވާ ގޮތަށް މެނޭޖިންގ ޑިރެކްޓަރ. އެހެންވީމާ، މި ބާއްވާފައި އޮންނަ ޖަލްސާއަކަށް އެއްޗެއް ދޭން ނުފެންނަ ކަމަށް ޢަބްދުﷲ ޢަބްދުއްރަޙީމު މި ވިދާޅުވަނީ. ރިޔާޟު ރަޝީދު. އާދެ، މަސީޙު.
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، މީގައި އަވަހަށް ވެސް ކަންތައްތައް ނިންމަންޖެހޭނެ. އެކަމަކު އަޅުގަނޑުމެން އަވަހަށް ކަންތައްތައް ނިންމާއިރު ނިންމަންޖެހޭނީ ރަނގަޅަށް ބަލާފައި. މި މަޖިލީހުން ކަނޑައަޅާ ކަމަށް ވާތީވެ، އަޅުގަނޑުމެން ބަލަންޖެހޭ ވަރަށް ގިނަ ކަންތައްތަކެއް ހުންނާނެ. މީގައި އަޅުގަނޑުމެންނަށް ވަރަށް އޮޅުންއަރާ ކަންތައްތަކެއް ވެސް އެބަ އުޅޭ މުސާރައިގެ ވާހަކަދައްކާއިރު. 17 ވަނަ މާއްދާގެ (ކ) ގަ ބުނާ ގޮތުން ބޯޑުގައި ކަނޑައެޅިގެން ބަޔާންނުކުރާ ހާ ހިނދަކު ބޯޑުގެ ބައްދަލުވުންތަކަށް މެނޭޖިންގ ޑައިރެކްޓަރ ހާޒިރުވާންޖެހޭނެ. މެނޭޖިންގ ޑައިރެކްޓަރަކީ ވޯޓު ދެވޭނެ މެންބަރެއް ނޫނޭ. އެހެންވެސް އެބަ ބުނޭ. އެހެންވީމާ، އަޅުގަނޑަކަށް ނޭނގެ މެނޭޖިންގ ޑައިރެކްޓަރު އެއީ ބޯޑުގެ މެންބަރަކަށް ވުން ބުނާ އަކުރު އޮތީ ކޮންތަނެއްގައި ކަމެއް ނޭނގެ. މި ބުނާ ބުނުމުން 17 ވަނަ މާއްދާގެ (ކ) ގައި ބުނާ ގޮތުން އެ ނޫން ގޮތަކަށް ވެސް ދޭހަވާ މީހުން ވެސް އެބަ އުޅޭ. އޭނަ ބޯޑުގައި ހިމެނިފައި އޭނަ ވޯޓު ނުދެވޭނެތީ. ޢާއްމު އުސޫލެއްގެ ގޮތުން ޗެއަރގައި އިންނަ މީހަކު ވޯޓު ނުދޭ ގޮތަށް މި އިންނަނީ. ދެން ޑިރެކްޓަރުންގެ ބޯޑުގެ ޗެއަރ ޕާސަނަކާއި ވައިސް ޗެއަރ ޕާސަނެއް މި އޮންނަނީ. އެއީ ބޯޑުގެ މެންބަރުންގެ ތެރެއިން ކަމަށް. އެހެން ބޯޑުގެ މެންބަރުންގެ ތެރެއިންނޭ އެހެންނޭ އެބަ ބުނޭ. ދެން 18 ވަނަ މާއްދާގައި (ހ) ގައި މި ބުނަނީ ޑިރެކްޓަރުންގެ ބޯޑު އުވާލުމަށްފަހު ވީ އެންމެ އަވަސް ފުރުޞަތެއްގެ ތެރޭގައި ބޯޑު ބައްދަލުވުމަށް ހާޒިރުވެ ވޯޓު ދިނުމުގައި ބައިވެރިވާ މެންބަރުންގެ 3/2 އަޣުލަބިއްޔަތުން މޯލްޑިވްސް ބްރޯޑްކާސްޓިންގ ކޯޕަރޭޝަންގެ މެނޭޖިންގ ޑިރެކްޓަރާއި އިސް މެނޭޖުމަންޓުގެ މުވައްޒިފުން ޢައްޔަންކުރަން ވާނޭ. މި ތަނުގައި މި ޖުމްލައިގެ ފަހަތަކަށް ނޫނީ މި ޖުމްލައިގެ ތެރޭގައި ނުހިމެނޭ މި ބޯޑުގެ މެންބަރުންގެ ތެރެއިންނެކޭ. އެހެންވީމާ، 17 ވަނަ މާއްދާގެ (ހ) ކިޔާލާފައި 18 ވަނަ މާއްދާގެ (ހ) ކީމާ، ޢިބާރާތުގައި ދެ ގޮތަކަށް އެބަ އޮވޭ. އެހެންވީމާ، މި އެހާ ސާފެއް ނޫން އަޅުގަނޑުމެންނަކަށް މެނޭޖިންގ ޑިރެކްޓަރަކީ އެއީ ބޯޑުގެ ތެރޭގައި ހިމެނޭ މީހެއް ކަމަކަށް. އަދި 17 ވަނަ މާއްދާގެ (ކ) ބުނާ ގޮތުން އަދި ހިމެނުނަކަސް އޭނައަކަށް ބޯޑުގައި ވޯޓެއް ނުދެވޭ މެނޭޖިންގ ޑިރެކްޓަރަކަށް. އެހެންވީމާ، ބޮޑަށް ބުރަވެވިދާނެ ކަމަށް ބެލެވޭ އޭނައަކީ ބޯޑުގެ މެންބަރެއް ނޫނޭ ވެސް. ދެން އަނެއްކޮޅުން ބަލާއިރު އަޅުގަނޑުމެން ޢަބްދުﷲ ޢަބްދުއްރަޙީމު ވެސް އެ ވިދާޅުވި ފަދައިން ބަޔަކަށް މުސާރަ އާއި އުޖޫރަ އެއް ދޭއިރު އެއީ 15 ވަނަ މާއްދާގައި މި ބުނަނީ. މުސާރަ އާއި އުޖޫރަ ކަނޑައަޅާނީ ރައްޔިތުންގެ މަޖިލީހުގެ ކަމާ ބެހޭ ކޮމެޓީންނޭ ދޭއިރު މުސާރަ އާއި އުޖޫރައަކީ ބަޔަކު ކުރާ މަސައްކަތަކަށް ދޭ އެއްޗެއް. އެއީ އޮނަރަރީ ފަންކުޝަނެއް އަދާކުރީމަކާ އެ މީހުންނަށް އެލަވަންސެއް ދިނުމެއް ނޫން އެއީކީ. މީގައި ނުބުނޭ އެލަވަންސް އެކޭ ވެސް މުސާރަ އެއް ވަކިން ކަނޑައެޅިގެން މުސާރަ އެބަ ބުނޭ. އެހެންވީމާ، އެއީ ޕާރސަނަލް އެއްޗެއް އެއީ މުސާރަ އަކީ. ދެން އުޖޫރައިގެ ތެރޭގައި ހިމެނޭނެ އެލަވަންސާ އެކަހަލަ ކަންތައްތައް. ދެން ދެ ގޮތަކަށް އަޅުގަނޑުމެންނަށް ބަލައިލެވިދާނެ. އެއްގޮތަކީ މިހާރު ސަރުކާރުގައި އުފައްދާފައި ތިބި ބޯޑުތަކުގެ މެންބަރުންގެ ލިސްޓެއް ހޯދާފައި އެ ބޯޑުތަކުގެ މެންބަރުންނަށް މިދެނީ ކޮންފައިސާ އެއްތޯ. ވިޔަފާރި ކުންފުނިތަކުގައި ބޯޑުގައި ތިބޭ މީހުންނަށް އެއީ ވިޔަފާރިން ފައިދާ ލިބޭ ގޮތަށް ހަދާފައި ހުރި ކުންފުނިތައް ވީމާ އޭގެ ވަކި ތަފާތު ވާނެ. މިހާރު މި މޯލްޑިވްސް ބްރޯޑުކާސްޓިންގ ކޯޕަރޭޝަނުގައި މީގެ މުހިއްމު އެހެން ފަންކުޝަނެއް އޮންނާނެ. އެހެންވީމާ، އަޅުގަނޑުމެން އެ ހުރިހާ ކަންތައްތަކަށް ރިޢާޔަތްކޮށްގެންހެން އަޅުގަނޑަށް ހީވަނީ. ދެން ހަމަ އެއާއެއްކޮށް އަޅުގަނޑުމެން ބަލަންޖެހޭނެ އަޅުގަނޑުމެންގެ މާލިއްޔަތަށް ވެސް. ބަލާފައި ދެން މިނިވަން މުއައްސަސާތަކުގައި މިހާރު މި އުފެދިފައި ތިބި ހިޔުމަން ރައިޓްސް ކޮމިޝަން، އެންޓިކޮރަޕްޝަން އެއީ ވަރަށް ބޮޑު އެހެން ފަންކުޝަނެއް. މުޅި ދައުލަތުގައި ހުރިހާ ކަމެއްގެ ވޮޗްޑޯގުން ތަކަކަށް ވާކަހަލަ ގޮތަކަށް އުފެދިފައި ހުރި ތަންތަން އެއީ. އެހެންވީމާ، އެ ތަންތަނުގައި އެ މީހުން ފުލްޓައިމުކޮށް މަސައްކަތް ކުރުމާއި އަދި އެ ތަންތަނުގައި މި އުޅެނީ ވެސް މެންބަރުންގެ އަދަދު ވެސް 5 އަށް، ހަދާފައި އެ ބޭފުޅުންނަކީ އެއީ ފުލްޓައިމުކޮށް ދުވަހުން ދުވަހަށް ވަޑައިގެން ކަންތައްތައް ކުރައްވާ ބޭފުޅުން. އެހެންވީމާ، އަޅުގަނޑުމެންނަށް އެއްލެވަލަކަށް މުސާރަ އެ ގޮތަށް ކޮންޕެއަރ ކުރުން ފަހަރެއްގައި އެއީ އެންމެ ރަނގަޅު ގޮތަކަށް ނުވެހިގައިދާނެ. މި ދެންނެވިހެން އެ ބޭފުޅުންނަށް އެއީ ޤާނޫނުއަސާސީން އުފައްދާފައި ހުރި މުއައްސަސާތަކެއް އެބަ ހުރި މީގެތެރޭގައި. އެހެންވީމާ، އަޅުގަނޑުމެންނަށް މިނިވަން މުއައްސަސާތަކޭ ބުނީމަ ވެސް ވަކި ދަރަޖަތަކެއް އޭގައި ލިބިގެންދާނެ ކަމަށް އަޅުގަނޑު ދެކެނީ. އަޅުގަނޑުމެން މިކަންތައް ވަރަށް އަވަހަށް ނިންމަންޖެހޭ ހާލު ވެސް އަޅުގަނޑުމެން ނިންމަންޖެހޭނީ ވަރަށް ރަނގަޅަށް ބަލާފައި ކަމުގައި އަޅުގަނޑު ދެކެނީ. ވަރަށް ބޮޑަށް ޝުކުރިއްޔާ.

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

މަސީޙު އެ ދެއްކި ވާހަކަ އަށް އަދި ޢަބްދުﷲ ޢަބްދުއްރަޙީމް ދެއްކި ވާހަކަ އަށްވެސް އަޅުގަނޑު އަޅުގަނޑު ހަމަ ތާއީދުކުރަން. ހަމަ އެ ގޮތަށް ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު ވެސް އެފާހަގަކުރެއްވި ނަޝީދުއޭ އަޅުގަނޑު ދެންނެވީ. ނަޝީދުތޯ އާދެ، ދެން ގޯހެއް އޮވެއްޖިއްޔާ ރަނގަޅުކޮށްލާ އިނގޭތޯ. މުސާރަ އެއް ކަނޑައެޅުމުގައި އަޅުގަނޑުމެން ބަލަންޖެހޭ ކަންތައްތަކެއް އެބަހުރި ކަމަށް އަޅުގަނޑު ވެސް ޤަބޫލުކުރަން. އެހެންނަމަވެސް މާ ބޮޑު ޚިޔާލުތަފާތުވުންތަކެއް ހުންނަންޖެހޭ ވަރުގެ ކަމަކަށް ނުވޭ. އަޅުގަނޑުމެންނަށް މި މާއްދާގައި މިހާރު ޤާނޫނު ބުނާ ގޮތުން އަޅުގަނޑުމެންނަށް އެބަ އިނގޭ ކޮން މަސްއޫލިއްޔަތެއް ކިހިނެއްކަން އެ ބޭފުޅުން އަދާކުރައްވަންޖެހެނީ. ދެން މީގެ ކުރިން ވެސް މިކަން ހިނގާ ގޮތް އަޅުގަނޑުމެން އެބަޖެހޭ ބަލައިލަން. މީގެ 3 އަހަރުކުރިއަށް ބަލައިލަން. މި ކަހަލަ ބޯޑުތަކެއް އޮތް މިސާލަކަށް އެސްޓީއޯ އަށް ބަލައިލާ ކަމަށް ވެއްޖިއްޔާ އެސް.ޓީ.އޯ ބޯޑުގައި ވެސް ހުންނަވާ ބޭފުޅަކަށް މި ދެވެނީ 5 ހާސް ރުފިޔާ އޭރުގައި. އަޅުގަނޑަކަށް ނޭނގޭ އާ ސަރުކާރު އައިމަ މިހާރުގެ ސަރުކާރުން ދެއްވަނީ ކިހާވަރެއް ކަމެއް. ކުރިން ދެއްވަނީ 5 ހާސް ރުފިޔާ. އެ ބޭފުޅުންގެ ވެސް މަސްއޫލިއްޔަތުތަކެއް އޮންނަނީ ބޯޑަށް އަންނަ ކަންތައްތަކާ ބެހޭ މީޓިންގ އެއް ބޭއްވޭ ބޯޑުގައި އެ ކަމަކާ ބެހޭ ޑިޒިޝަނެއް ނެގުން. އޯވަރރޯލްކޮށް ކޮންމެ ދުވަހަކު އެކަންކަން ބެލުމެއް ނޫން. އެހެންނަމަވެސް މިނިވަން އެހެން މުއައްސަސާތައް މި އޮންނަނީ މިސާލަކަށް އެންޓިކޮރަޕްޝަން ބޯޑު. އެ މީހުންނަކީ ފުލްޓައިމް އެ ތަނުގައި ވަރަށް ބޮޑެތި މަސައްކަތްތަކެއް ކުރަމުން ދާ ބައެއް. އެހެންވީމާ، މި މީހުންނަކީ އެކަން ކުރާ ބައެއް ނޫންކަން އަޅުގަނޑުމެންނަށް އެބަ އިނގޭ މި ޤާނޫނު ބަލައިލީމަ. އެއީ މީގެ މެނޭޖިންގ ޑައިރެކްޓަރ ހުންނަންޖެހޭ އެބަ. މެނޭޖިންގ ޑައިރެކްޓަރަކީ އެއީ އެ ބޯޑަށް ޖަވާބުދާރީ ވާންޖެހޭ މީހާ. އޭނައަކީ ބޯޑުގައި ހިމެނޭ މެންބަރެއް ނޫން. އެހެންވީމާ، އޭގެ މާނައަކީ  ފުލްޓައިމުކޮށް މި ބޯޑު މަސައްކަތްކުރާ ގޮތަކަށެއް ނޫނޭ މި ބޯޑު އެކުލަވާލެވިފައި މި އޮތީ. އެހެންވީމާ، އެ ގޮތަށް އެ މާނަ އެބަ ނެގޭ. ދެން އެހެން ނަމަވެސް މިކަން ނުކުރެވޭނެ ކަމަކަށް އަޅުގަނޑުމެންނަކަށް އަޅުގަނޑު ނިންމަނީކީ އެއް ނޫން. އެކަން ނިންމާނީ ނިންމަންޖެހޭ ވަގުތު އައިމަ އެ ނިންމާ ބަޔަކު. ދެން މުސާރަ އާ ބެހޭ ގޮތުން އަޅުގަނޑު ދަންނަވާނީ މި ދެންނެވި ގޮތަށް އެ މަސްއޫލިއްޔަތު އެ ބޭފުޅުން އަދާކުރައްވާ ކަމަށް ވަންޏާ 5 ހާސް ރުފިޔާ ނަޝީދު އެ ހުށަހެޅުއްވި ގޮތަށް ދިނީމަ ރަނގަޅޭ. ދެން އެހެންނަމަވެސް އަޅުގަނޑުމެން އަޅުގަނޑު ހިތަށް އަރާ މިހާރު ރާއްޖޭގައި އާ ސަރުކާރެއް އައިއިރުގައި އަޅުގަނޑުމެން އުއްމީދުކޮށްގެން ތިބީ ތަކެތީގެ އަގު ވެސް ހީކުރިވަރަށް ވުރެ މާ ހެޔޮވެގެންދާނެ އަދި އެހެން ވަސީލަތްތައް އެހެން ކަންތައް ވެސް. އެކަމަކު އެހެން ނޫން ކަންތައްވެގެން ދިޔައީކީ އެއް. ކުރިން އަޅުގަނޑު އިޝާރާތް މި ކުރީ އެސް.ޓީ.އޯގައި މި ދެންނެވި ބޭފުޅުންނަށް 5 ހާސް ރުފިޔާ ލިބުނުއިރަށް ވުރެ މިއަދު ތަކެތީގެ އަގު ބޮޑުވެއްޖެ. ފެން ބިލުގެ އަގު ބޮޑުވެއްޖެ. ކަރަންޓު ބިލު އަގުބޮޑުވެއްޖެ. އެހެންވީމާ، އެ ބައި އެބަޖެހޭ މައްޗަށް ޖައްސަން. 5 ހާސް ރުފިޔާ. އެހެންވީމާ، އަޅުގަނޑުމެން ވިސްނަންޖެހޭ ކަމެއް މީ. މަސީޙު އަބަދުވެސް ވިދާޅުވާނީ އަޅުގަނޑުމެން ދެވަނަ ވިސްނުމަކަށް ދާންޖެހޭ ކަހަލަ ވާހަކަފުޅު އަބަދު ވެސް ވިދާޅުވާނީ. އޭގެ އަލީގައި އަޅުގަނޑަށް ވެސް އެބަ ފެނޭ އަޅުގަނޑުމެން ކޮންމެވެސް ވަރަކަށް މީގެ ގޮތެއް ނިންމުމުގެ ކުރީގައި އަޅުގަނޑުމެން ވިސްނާލަންވީ ކަންތައްތަކުގައި. ދެން މި މެނޭޖިންގ ޑައިރެކްޓަރުގެ މުސާރަތައް ކަނޑައަޅާނީ އަޅުގަނޑުމެންތޯ ނޫންތޯ. އަޅުގަނޑަށް ހީވަނީ ބޯޑުން ކަށްނޭނގެ މެނޭޖިންގ ޑައިރެކްޓަރގެ މުސާރަ ކަނޑައަޅާނީ. އެ އަޅުގަނޑުމެންނަށް އޮތީ ބޯޑުގައި ތިއްބަވާ ބޭފުޅުންނަށް. އެހެންވީމާ، 5 ހާސް ރުފިޔާ އަށްވުރެ ކުޑަކޮށް މައްޗަށް ދާން އަޅުގަނޑަށް އެބަ ތާއީދުކުރެވޭ. މިސާލަކަށް 8 ހާސް ރުފިޔާ. ބޯޑުގެ ކޮންމެ މެންބަރަކަށް 8 ހާސް ރުފިޔާ. ދެން އަޅުގަނޑުމެން ވިސްނަންޖެހޭ މި ބޭފުޅުންގެ މަސްއޫލިއްޔަތު ވެސް. މި ބޭފުޅުންގެ މަސްއޫލިއްޔަތުގެ ތެރޭގައި އެބަ އޮތް ވަރަށް މުސްތަޤިއްލު ގޮތެއްގައި މަސައްކަތް ކުރަންޖެހޭ ބޭފުޅުންކޮޅެއް. މި ބޭފުޅުންގެ އެކަހަލަ މީހަކު ހޯދަން ވެސް އުދަނގޫވާނެ. އަނބުރު ގެއްލިފައި ހުރި މީހަކަށް ވެސް ވެގެންނުވާނެ. އަދި އޭނައަކީ ހަޑިބަދުނާމެއް ބޮލުގައި އެޅިފައި ހުރި މީހަކަށް ވެސް ވެގެންނުވާނެ. މުޖުތަމަޢުގެ ތެރޭގައި މީހުން އިޙްތިރާމް ކުރާ މީހަކަށް ވާން އަދި މި ދާއިރާގެ ތަޖުރިބާ ހުރި މީހަކަށް ވެސް ވާންޖެހޭ. އެހެން މި ގޮތަށް ބަލައިލާއިރުގައި ވަރަށް ގިނަ ޝަރުތުތަކެއް ވެސް އެބަހުރި. އެހެންވީމާ، އަޅުގަނޑަށް 5 ހާސް ރުފިޔާ ތަންކޮޅެއް ކުޑަ ކަމަށް ފެންނަނީ. އެއީ އެންމެ ކުޑަވެގެން ވެސް 8 ހާސް ރުފިޔާ ވަރު ބޯޑު މެންބަރަކަށް ލިބެންޖެހޭނެ. އެއީ އަދަދުތަކެއް ކަނޑައެޅުމުގައި ރައްޔިތުންގެ މަޖިލީހުގެ މާލިއްޔަތު ކޮމިޓީން މިކަހަލަ މިނިވަންކަމާ އެކު މުސްތަޤިއްލު ގޮތެއްގައި މިކަން ކުރާ ބަޔަކަށް އަދަދެއް ކަނޑައަޅާއިރުގައި އެހާ ކުޑަކުޑަ އަދަދެއް ގޮއްސި ކަމަށް ވަންޏާ އަޅުގަނޑުމެންނަށް ވެސް އޭގެ މަލާމާތް ރައްދުވާ ތަން އަންނާނެ. ދެން އޭގެ ސަބަބު ކޮބައިކަން ސަޖެއްޝަނެއް ދެވެންޖެހޭނެ. މުސާރަ މި ގޮތަށް ކަނޑައެޅީ ކީއްވެގެންކަން. އަޅުގަނޑު އަށް ހާހޭ މި ދެންނެވީ ކުރީގައި އެއީ މީގެ 2 އަހަރު ކުރީގައި އެސް.ޓީ.އޯ އަށް އަޅުގަނޑު މި ދެންނެވީ. އެހެންވީމާ، އޭގެ ފަހުން އަތުވެއްޖެ ބަދަލުތަކެއް. ބާޒާރުގައި ތަކެތީގެ އަގު ބޮޑުވެއްޖެ. ކަރަންޓު ބިލު ބޮޑުވެއްޖެ. ކުރިން އަޅުގަނޑު ދެންނެވިހެން ފެން ބޮޑުވެއްޖެ. މި ސަބަބުތަކަށްޓަކައި އަޅުގަނޑު 3 ހާސް ރުފިޔާ އިތުރަށް ބޮޑުކުރާ ވާހަކަ މި ދެންނެވީ. އެ ގޮތުން އަޅުގަނޑަށް ފެނޭ އެންމެ ކުޑަ އަދަދަކަށް ވެސް 8 ހާސް ރުފިޔާ. އެއީ ވަރަށް ރީތިވާނެ 10 ހާސް ރުފިޔާ ކަމަށް ކަނޑައަޅައިފިއްޔާ ވެސް. އަޅުގަނޑަށް ހީވަނީ 10 ހާސް ރުފިޔާ އަކީ ފުލްޓައިމް ބަޔަކަށް ނުވާތީވެ ދޭތެރެ ދޭތެރެއިން ގޮވާލީމަ އައިސް ބޯޑުގައި ހުންނަ ކަންތައްތައް ނިންމާ ބަޔަކަށް ވީމަ އެވަރު ކުޑަ އެއް ނޫންހެން. ދެން ހަމަ އެއާއެކު ޢަބްދުﷲ ޢަބްދުއްރަޙީމު ވިދާޅުވިހެން މި ކޮންމެ އިށީންނަ ކޮންމެ ފަހަރަކު 500 ރުފިޔާ އުވިގެންދާނެ. އެއީ ބާއްވަން ފެންނަ އެއްޗެއް ނޫން އަޅުގަނޑަކަށް ވެސް. އެއީ ހަމަ ގިނަގިނައިން ބޭއްވި ވަރަކަށް އެ މީހުންގެ މުސާރަ ވެސް ބޮޑުވެގެންދާނެ. އެހެންވީމާ، އަޅުގަނޑުގެ ހުށަހެޅުމަކީ 8 ހާސް ރުފިޔާ އަޅުގަނޑަށް ފެނެއޭ. ދެން އެހެން ބޭފުޅަކު އޭތި ބޮޑުކުރަން ހަމަ ވިސްނައިފި ކަމަށް ވަންޏާ 10 ހާސް ރުފިޔާ ހަމައަށް އަޅުގަނޑު ތާއީދުކުރަން. އެހެންނަމަވެސް އަޅުގަނޑު ހުށަހެޅުއްވީ 8 ހާސް. އެކަމަކު 10 އަށް ވުރެ މައްޗަށް ދާކަށް އަޅުގަނޑު ތާއީދެއް ނުކުރަން އަދި 8 އަށްވުރެ ދަށް ކުރާކަށް ވެސް އަޅުގަނޑު ތާއީދެއް ނުކުރަން. އެހެންވީމާ، މަސީޙު ވިދާޅުވިހެން އިތުރަށް އަޅުގަނޑުމެންނަށް މި ކަމާ ވާހަކަ ދެއްކުމުގެ ފުރުޞަތު އެބަ އޮތް. އެކަން ކުރަން ވެސް ވާނެ އަޅުގަނޑުމެން.

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމު ވާހަކަދެއްކެވުން:

އަޅުގަނޑު ވެސް މި ޑިރެކްޓަރުންގެ ބޯޑުގެ ޒިންމާ 16 ވަނަ މާއްދާގެ (ރ) އިން މާނަކޮށްލަން ބަލައިލަން ބޭނުންވޭ. އެއީ މީގައި މި އޮންނަނީ ދުވަހުން ދުވަހަށް މޯލްޑިވްސް ބްރޯޑްކާސްޓިންގ ކޯޕަރޭޝަނުން ކުރަމުން ގެންދާ ކަންކަމާ ބޯޑުން ބެހިގެން ނުވާނެ އެވެ. މިހެން އޮވެފައި 17 ވަނަ މާއްދާގެ (ކ)ގައި މި އޮންނަނީ ބޯޑުން ކަނޑައެޅިގެން އެހެން ގޮތަކަށް ބަޔާންނުކުރާ ހާ ހިނދަކު ބޯޑުގެ ބައްދަކުވުން ތަކަށް މެނޭޖިންގ ޑައިރެކްޓަރ ހާޒިރުވާންޖެހޭނެ އެވެ. މެނޭޖިންގ ޑައިރެކްޓަރަކީ  ވޯޓު ދެވޭނެ މީހެއް ނޫނެވެ. މިއާ އެއްގޮތަށް މެނޭޖިންގ ޑައިރެކްޓަރުގެ މަސްއޫލިއްޔަތުގެ ތެރޭގައި 19 ވަނަ މާއްދާގެ (ހ) ގައި މި އޮންނަނީ މި ޤާނޫނުގެ 10 ވަނަ މާއްދާ 18 ވަނަ މާއްދާގައިވާ އުސޫލާ ޚިލާފު ނުވާ ގޮތެއްގެ މަތިން މި މާއްދާގެ ދާއިރާގެ ތެރޭގައި ކުންފުނީގެ ދުވަހުން ދުވަހަށް ނިންމަންޖެހޭ ކަންކަން ނިންމާ ދުވަހުން ދުވަހަށް ހިންގުމުގެ ޒިންމާ އުފުލާނީ މެނޭޖިންގ ޑައިރެކްޓަރެވެ. އެހެންވީމާ، މި ގޮތަށް މި މާއްދާތައް އޮތުމުގެ ސަބަބުން އަޅުގަނޑަށް ޤަބޫލުކުރެވެނީ މި މެނޭޖިންގ ޑައިރެކްޓަރަކީ ބޯޑުގައި އިންނަވާ ބޭފުޅެއް ނޫނޭ. އެއީ އަޅުގަނޑުމެން މި ތަނުން މި ކަނޑައަޅާ 9 މެންބަރުންގެ ބޯޑުގެ ތެރޭގައި އިންނަވާ ބޭފުޅެއް ނޫނޭ. އަނެއްކާ ބޯޑުގެ އެންމެ އިސް 2 މަޤާމުގެ ގޮތުގައި ބޯޑުގައި މި ހިމެނިގެން މި އަންނަނީ ބޯޑުގެ ޗެއަރ ޕާރސަނަކާއި ވައިސް ޗެއަރޕާސަނަކާ. މި އަޅުގަނޑުމެންނަށް ފެންނަން އޮތް ގޮތް. އެހެންވެއްޖިއްޔާ ދެން ވެސް އަޅުގަނޑަށް ހަމަ ޤަބޫލުކުރެވޭ މި ބޯޑަކީ ފުލްޓައިމު ބޯޑަކަށް ނުވެއޭ. އެކަމަކު ވެސް މި ބޯޑުގެ މަސްއޫލިއްޔަތުތައް ވަރަށް ބުރައޭ. މި ބޯޑު ޒިންމާވާން އެބަޖެހޭ ރައްޔިތުންގެ މަޖިލީހަށް. ރައްޔިތުންގެ މަޖިލީހުގެ ޒިންމާވާންޖެހޭ ބޯޑެއްގައި ވެއްޖިއްޔާ ހުންނަންޖެހޭ މަސްއޫލިއްޔަތުތައް ވަރަށް ބޮޑު ކަމަށް މި މަޖިލީހުގެ ގިނަ މެންބަރުންނަށް ފާހަގަކުރެވެނީ. އެއީ އެ ތަނުން ދިމާވާ ކޮންމެ ކަމެއްގެ ޝަކުވާއަކީ މި މަޖިލީހަށް ހުށަހެޅޭނެ ކަމެއް. އެޑިޓޯރިއަލް މައްސަލަ އެއް ކަމުގައި ވިޔަސް މަޖިލީހަށް ހުށަހެޅޭ. އެހެންވީމާ، އަޅުގަނޑަށް ފެންނަނީ ފުލްޓައިމު ނޫން ބައެއްގެ ގޮތުގައި މި ބޭފުޅުން ތިއްބަވާ ކަންކަން ހިންގަވާއިރުގައި މިސާލަކަށް އެމް.އެމް.އޭގެ ގަވަރުނަރަކީ ފުލްޓައިމުކޮށް އުޅުއްވާ ބޭފުޅެއްގެ ގޮތުގައި އޮންނަ މަސައްކަތެއް. އެހެންވީމާ، އެމް.އެމް.އޭގެ މި ބޯޑަށް ކަނޑައެޅިފައިވާ ރެމިއުނަރޭޝަން ޕެކޭޖު ބަލައިލަން. އެއަށްފަހުގައި ގޮތެއް ނިންމަން. އެހެންވީމާ، ގާތްގަނޑަކަށް އެއްކަހަލަ ބޯޑެއްގެ ގޮތުގައި. އެކަމަކު އެހެން ކުންފުނިތަކުގައި މި ބޯޑު ހިނގަނީކީ މިކަހަލަ ގޮތަކަށް ނޫން ކަންނޭނގެ.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، އަޅުގަނޑު ވަރަށް އުފާވާނެ މެންބަރުން ވާހަކަ ދައްކާއިރު ސީދާ ޕޮއިންޓު ވިދާޅުވެއްޖެއްޔާ. އެކަޑަމިކު ފިލާވަޅެއް އެކްސްޕްލޭން ކޮށްދޭ ކަހަލަ ގޮތަކަށް ނުބުނެ. ދެން އަޅުގަނޑަށް މިސާލެއް ނެތް. ދެން އަޅުގަނޑުގެ އަޅުގަނޑު ދަންނަވާލަން ބޭނުންވަނީ އަސްލު މި ރާއްޖޭގެ ގިނަ މުސާރަތަކަށް ބަލައިލާއިރުގައި އަޅުގަނޑުމެންގެ ހަމަ މުސާރަތައް މިހިރީ އެއްވެސް ކަހަލަ ގޮތަކަށް އުސޫލަކުންނެއް ނޫނޭ. އެއްވެސް ގޮތުގައި ފެތިފައި ބައްޓަންވެފަ އެއް ނޫނޭ. އެހެންވީމާ، އަޅުގަނޑުމެންނަށް ވިސްނާލަން ތަންކޮޅެއް އުދަނގޫވާނޭ ޕާރޓުޓައިމް ބޯޑަކަށް ވެސް އަޅުގަނޑުމެންނަށް 5 ހާސް ރުފިޔާ ދޭންވީމާ އެ ދަތިކަން އަޅުގަނޑުމެންނަށް އައިސްދާނެ. އެހެންނަމަވެސް މުޅިރާއްޖެ އަށް އެއްކޮށް ބަލައިލެވިގެން މިކަން ވެސް އަޅުގަނޑުމެން ކުރަންވެއްޖެ ކަށްނޭނގެ. މުސާރަތައް ރެގިއުލައިޒް ކުރުން. އެހެންވީމާ، އެހެން ނުވެ އޮތުން އެއީ އަޅުގަނޑަށް ހިއެއް ނުވޭ މިއަދު އަޅުގަނޑުމެންގެ މި ޑިޒިޝަން ނެގުމުގައި އަޅުގަނޑުމެން ފަސްޖެހެންޖެހޭނެ ކަމަކަށް. 

ރިޔާސަތުން ވާހަކަދެއްކެވުން:

 500 ޕަރ ސިޓިން އަކަށް. ދެން މި އޮތީ ރިޔާޟު ރަޝީދު 8 ހާސް ހުށަހަޅުއްވާފައި. ދެންއަށް ތާއީދެއް ނުލިބޭ.

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:
އަޅުގަނޑު ތާއީދުކުރަން ރިޔާޟު ރަޝީދުގެ ހުށަހެޅުއްވުމަށް.

ރިޔާސަތުން ވާހަކަދެއްކެވުން:
އެއީ ލަމްސަމް އެމައުންޓެއް 8 ހާސް ރުފިޔާ ކޮންމެ މެންބަރަކަށް ދެއްވާ ގޮތަށް. އެހެންވީމާ، މިހާރު ރިޔާޟު ރަޝީދު ހުށަހަޅުއްވާ ޢަބްދުﷲ ޢަބްދުއްރަޙީމު ތާއީދުކުރެއްވީ އެގޮތަށް. 

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު އޭގެ ކުރިން ހަމަ އެއްޗެއް ދަންނަވާލަން ބޭނުންވޭ ހަމަ މެންބަރުންގެ މަޢުލޫމާތައްޓަކައި. އަޅުގަނޑުމެން އޮންނާނެ މި ތަނުގައި ވަރަށް ފަހުން މީޑިޔާ ކައުންސިލަށް 5 ހާސް ރުފިޔާ ކަމަށް ނިންމާފައި އޮންނާނީ. އެހެންވީމާ، އަޅުގަނޑުމެން މިންގަނޑަކުން ބަލަންޏާ އެއަށްވުރެ ބޮޑު މަސްއޫލިއްޔަތެއް މި ކުރަނީ. އެހެންވީމާ، އެ މެންބަރުންނަށް އެކަން ހަނދާންކޮށްދެން އަޅުގަނޑު ބޭނުންވީ. އަޅުގަނޑު އެ ހުށަހެޅި ސަބަބުގެ ތެރޭގައި އަޅުގަނޑު މިދެންނެވި ވަރަށް އެކަންކޮށްފި ކަމަށް ވެއްޖިއްޔާ މީގެ ޒިންމާ އަށް ބަލާފައި ވެސް އެވަރުގެ އެއްޗެއް ތަފާތުވުމަކީ މައްސަލަ އެއް ކަމަކަށް އަޅުގަނޑު އެއަށް ތާއީދު މިހާރު ލިބިފައި މި އޮތީ. އަޅުގަނޑުގެ މަގުސަދު އެބަ ހާސިލުވޭ. 

ރިޔާސަތުން ވާހަކަދެއްކެވުން:

ދެން އަޅުގަނޑުގެ ސުވާލަކީ ޗެއަރ ޕަރސަން އާ ހުރިހާ އެންމެންނަށް އެއްވަރަކަށްތޯއޭ ހުށަހަޅުއްވާނީ. އެއީ ކުރީފަހަރު ފާސްކުރެއްވިއިރު މި އޮތީ ކައުންސިލުގެ ރައީސް އަށް 5 ހާސް. ކައުންސިލުގެ ނައިބު ރައީސް އަށް 4 ހާސް. ދެން ކޮންމެ މެންބަރަކަށް 2500 ގޮތަށް ހުށަހަޅުއްވާފައި އޮތީ. ކުރީ ފަހަރު ފާސްކުރައްވާފައި އޮތީ. އަޅުގަނޑުމެން ފްލޯ އަށް ފޮނުއްވީ އެ ގޮތަށް ފާސްކުރީ. އެ ގޮތަށް މި އޮންނަނީ. އަޅުގަނޑު ފްލޯ އަށް ފޮނުވި ގޮތް. އެހެންވީމާ، ޗެއަރ އާއި ވައިސް ޗެއަރ ޕާރސަން މި ހޮވަނީ މީގެތެރެއިން. ދެން މެނޭޖިންގ ޑިރެކްޓަރ ވެސް މީގެތެރެއިން ނުހޮވޭނެއެކޭ ނެތް. ނުހޮވޭނެ ކަމަށް ދޭހަވާ ގޮތަށް ހުރި މާއްދާ އެބަހުރި. އެކަމަކު ހޮވުން ހުރަހެއް ނެތް. ދެން އެ ބޭފުޅުން މުސާރަތައް ނިންމަވާނީ ބޯޑުންތާ. މެނޭޖިންގ ޑިރެކްޓަރާ ދެން އެހެނިހެން މުވައްޒިފުންގެ. އެހެންވީމާ، ޢަބްދުﷲ ޢަބްދުއްރަޙީމް. 

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:

އަޅުގަނޑުމެން މިކަން އަވަސްކޮށްލުމުގެ ގޮތުން އަޅުގަނޑު އަސްލު ރިޔާޟު ރަޝީދުގެ މި ހުށަހެޅުމަށް 8 ހާސް ރުފިޔާ އަށް މި ހުށަހެޅުމަށް މި ތާއީދުކުރީ. ކޮންމެ ގޮތެއް ކަމުގައި ވިޔަސް އަޅުގަނޑުމެން މި މައްސަލަ މަޖިލީހުގެ ފްލޯ އަށް އެބަ ފޮނުވަންޖެހޭ. (ވަގުތުކޮޅަކަށްފަހު) އަޅުގަނޑު ދެން މީގައި ހައިރާކީ އޮތްގޮތުން އިނގޭތޯ. ބޯޑުގެ ކޯޕަރޭޝަން މި ހިމެނިފައިވާ ގޮތުން ޗެއާރސަނަކާއި ވައިސް ޗެއަރ ޕާރސަނަކާ އިދެފައި ދެން ޑިރެކްޓަރުން ތިބޭތީވެ ހަމަ އުސޫލެއްގެ ގޮތުން މި ދެ މަޤާމަށް ކޮންމެވެސް ވަރެއްގެ... 

(ވަގުތުކޮޅަކަށްފަހު)

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑުގެ ހުށަހެޅުމެއް އެބަ އޮތް މިހާރު. 8 ހާސް ރުފިޔާ އަށް ތާއީދު ކުރައްވާ ޢަބްދުﷲ ޢަބްދުއްރަޙީމް. ދެން އަޅުގަނޑަށް އަދިވެސް ބޮޑަށް ހަމަ އަޅުގަނޑަށް ގަބޫލުކުރެވެނީ އޭނަގެ މަގާމުގެ ހައިސިއްޔަތުން އޭނަ އަށް އެއްވެސް އެއްޗެއް ދޭކަށް އަޅުގަނޑަކަށް ތާއީދެއް ނުކުރެވޭ. އަޅުގަނޑުމެން  މިހާރު މި އޮތީ ނަޝީދު ވެސް އެ ފާހަގަކުރެއްވި ޕޮއިންޓަށް އަޅުގަނޑު ވާހަކަދެއްކީ. އަޅުގަނޑު ދެންނެވީ އެ 5000 ރުފިޔާ ކުޑަވެގެން އެ ވާހަކަ އަޅުގަނޑުމެން ދެއްކީމޭ. އަދި އޭގެކުރިން އަޅުގަނޑުމެން މިކަންކުރި އަޅުގަނޑުމެން ބެލީ މީގެ ދެ އަހަރު ކުރިން މިސާލަކަށް އެސް.ޓީ.އޯ ކަހަލަ ބޯޑެއްގައި އެ ބޭފުޅުންނަށް އޭރު ލިބެނީ 5000 އޭ. އެކަމަކު މިއަދު ކަރަންޓާއި ފެނާއި ތަކެތީގެ އަގު އެއަށްވުރެ މާ ބޮޑު ތަން ބޮޑުވެގެން ހިގެއްޖެއޭ. އެހެންވީމާ އަޅުގަނޑަށް ގަބޫލުކުރެވޭ 8000 ރުފިޔާ އަކީ މިވަރު ބޯޑަކަށް އެކަށީގެންވާ އަދަދެއްކަން. ދެން އަޅުގަނޑުމެން މި ސުވާލު އުފެދެނީ މިހާރު ޗެއަރމަނާއި ވައިސް ޗެއަރމަނަށް އަޅުގަނޑުމެން އެެއްޗެއް ދޭނަންތޯ. އަޅުގަނޑު މި ދަންނަވަނީ ރަމްޒީ މަގާމެއް ނަޝީދު ވިދާޅުވިހެން ރަމްޒީ ގޮތުުގައި މަހަކު އެއް ޖަލްސާ ވެސް ބާއްވަފާނެ. މި ބޭފުޅުންނަކީ ހިންގުމުގެ ތެރެއަށް ވަންނަ ބައެއް ނޫން. ހަމައެކަނި ބޯޑުން އަންގަވަންޖެހޭ ޑިޒިޝަން ނަންގަވަން ތިއްބަވާ ބައެއް. އަދި ފުލްޓައިމް މަގާމަކަށް ވެސް މި މަގާމު ވެގެނެއް ނުދޭ. އެހެންވީމާ 8000 ރުފިޔާ އަޅުގަނޑު އެ އޮތީ ހުށަހަޅާފަ. އެހެންނަމަވެސް އަޅުގަނޑަކަށް ނުފެނޭ ހަމަ އެ ބޭފުޅުންނަކަށް މަގާމުގެ ހައިސިއްޔަތުން ހަމަ އެއްވެސް އެއްޗެއް ދޭކަށެއް. އަޅުގަނޑަކަށް ހަމަ ނުފެނޭ. ދެއްވާ ކަމަށް ވެއްޖިއްޔާ ޗެއަރމަނަށް އިތުރު 1000 ރުފިޔާ ނޫނިއްޔާ ނޫނީ، ވައިސް ޗެއަރމަނަށް އިތުރު 1000 ރުފިޔާ. އެކަމަކު އެހެންހަދާފައި ވެސް ކީއްވެހޭ ދެ މީހުންނަށް އެއްވަރުވާންވީ. ވައިސް  ޗެއަރމަނާއި ޗެއަރމަނަށް ކޮންމެ މީހަކަށް 1000 ރުފިޔާ. އެވެސް ގޮތެއް ނޫން. އޭގައިވެސް ކޮންމެވެސް ވަރެއްގެ ތަފާތެއް އަންނަންޖެހޭނެ. އެހެންވީމާ މ ިހުރިހާ ގޮތަކަށް ބަލާއިރު އަޅުގަނޑަކަށް ނުފެނޭ އެ މީހުންގެ މަގާމުގެ ހައިސިއްޔަތުން އެ މީހުންނަށް އިތުރު އެލަވެންސަށް އެއްޗެއް ދޭކަށެއް. އެއީ އެ ބޯޑުގައި ހިމެނޭތީވެ އޭނައަށް ލިބޭ ޝަރަފެއްގެ ގޮތުގައި އެކަން އޮންނާނީ އެ ބޯޑުގެ ތެރޭގައި. ހަމަކުރަންޖެހޭ މަސައްކަތުގެ ދާއިރާގެ ގޮތުން ބަލާއިރު އިތުރު މަސައްކަތެއް ވަކި އޭނަ ކުރާކަށް ނުޖެހޭނެ. ދެން އެހެންނަމަވެސް އޭނަގެ ޗެއަރމަނަކަށް ވާތީވެ އޭނަގެ ވިސްނުމާއި އޭނަގެ ފިކުރު ބޭނުންކުރަންޖެހޭ މިންވަރު އެހެން މީހުންނަށް ވުރެ އިތުރުވެދާނެ. އަދި ބޯޑަށް ގެންނަ މައްސަލަތައް ބޯޑަށް އެކަން އޭގެ އިތުރު ސަޖެސްޝަނެއް ދިނުން ނުވަތަ އެއާ ބެހޭ ގޮތުން އޭނަ ހެދި ދިރާސާއެއްގެ މަޢުލޫމާތު އޭނައަށް ދިނުމަކީ އޭނަ ޗެއަރމަނެއްގެ ހައިސިއްޔަތުން ކުރަންޖެހޭނެ ކަންތައްތައް. އެކަހަލަ އިތުރު މަސައްކަތެއް އޭނަ ކުރަންޖެހިދާނެ. އެކަމު އަޅުގަނޑަކަށް ގަބޫލެއް ނުކުރެވޭ އެކަން އޭނަ ކުރަންޖެހޭތީވެ އޭނަގެ މުސާރަ ބޮޑުވަން ޖެހޭނެ ކަމަކަށެއް. އެހެންވީމާ، އަޅުގަނޑުގެ ހުށަހެޅުމަކީ ހަމަ އަދިވެސް 8000 ދޭން. އަދި  އެއަށް ތާއީދުކުރައްވާ ޢަބްދުﷲ އަބްދުއްރަޙީމު. ދެން އިތުރު، ދެން އިތުރަށް މި މަސައްކަތް ފަށައިގަނެފިއްޔާ މި ކޮމިޓީން އަދި ފަހުން ވެސް އެބަ އޮތް އެ މަސްއޫލިއްޔަތު އެ ބޭފުޅުން އަދާކުރަމުންދާއިރު އެ ބޭފުޅުންގެ މުސާރަ އިތުރަށް ގެންނަން  ފެންނަ ބަދަލެއް  ގެނައުމުގެ އިޚުތިޔާރު މި ކޮމިޓީ އަށް އޮންނާނެ މި ކޮމިޓީ ދެމިއޮތްހާ ދުވަހަކު. އެހެންވީމާ އެ ގޮތަށް އަޅުގަނޑު ހުށަހަޅަނީ.

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:

އަޅުގަނޑުމެން ސިޓިންގ އަށް މި ކަނޑައެޅޭ ވަކި އަދަދަކާ މެދު ޙަޤީޤަތުގައި އަޅުގަނޑު އެއްބަސްނުވާ ދެ ސަބަބެއް އެބަ އޮވޭ އިނގޭތޯ. އެއް ސަބަބަކީ ދިވެހިންގެ ތެރޭގައި ނޫނިއްޔާ އަޅުގަނޑުމެން މި މަސައްކަތް ކުރާ މުޖުތަމަޢުގެ ތެރޭގައި ބޮޑަށް މި ގަބޫލުކުރެވެނީ އެ ދަށްކޮށްލުމެކޭ. އަނެއް ސަބަބަކީ މި ޑިރެކްޓަރުންގެ ބޯޑަށް 1000 ރުފިޔާ ހަދައިފި ކަމަށް ވަންޏާމުން އެހެން ޑިރެކްޓަރުންގެ ބޯޑުތަކުން ވެސް އެ ގޮތަށް ހަދަން މަސައްކަތްތަކެއް ކޮށްފާނެއޭ އެ ބޭފުޅުން އަމިއްލަ އަށް ވެސް. އެހެންވެއްޖިއްޔާ ވެސް އެއްލެވެލަކަށް ދާންވެގެންނޭ އަބަދުވެސް މީހުން މަސައްކަތް ކުރަނީ. ބޯޑު ޑިރެކްޓަރ، ބޯޑު ޑިރެކްޓަރުންގެ މަސްއޫލިއްޔަތުގެ ވާހަކަ އެއް ނުދައްކައޭ އިނގޭތޯ. އެހެންވީމާ އަސްލު އަޅުގަނޑު މި ސިޓިންގެ މައްސަލައިގައި ހިތްހަމަ ނުޖެހޭ ކަމަކީ. އެ ގޮތަށް ކަނޑައަޅަނީ. ދެން އެކަމަކު އަޅުގަނޑު ބޭނުން ހަމަ ޗެއަރޕަރސަނަށް 10000 ހާސް، ދެން ޢާއްމު މެންބަރަކަށް މި ލިބެނީ 8000 ވާތީވެ، ވައިސް ޗެއަރމަނަށް 9000 ނޫނިއްޔާ 8000 ގެ %20 އިތުރު ކޮށްފައި ޗެއަރޕާސަނަށް ލިބިފައި %10 އިތުރުކޮށްފައި ވައިސް ޗެއަރ ޕަސަނަށް ލިބޭ ކަހަލަ ފޯމިއުލަރ އެއް. އެކަހަލަ ފޯމިއުލަރ އަކަށް ދާން އަޅުގަނޑަށް ފެންނަނީ ގަބޫލުކުރެވެނީ. އޭރުން އަސްލުގައި ޙަޤީޤަތުގައި އެ ހިގަންޖެހޭ ބޯޑެއްގެ މަސައްކަތްތައް ބަރާބަރަށް ހިނގާނީ. ކޯރަމު ވެސް 5 އެހެންނޫންތޯ 9 ބޭފުޅުން ތިއްބަވާތާކު ކޯރަމު 5 ވެ މިކަހަލަ ކަންތައްތައްވެ. އެހެންވެ މިކަން އަސްލު ޙަޤީޤަތުގައި މަސައްކަތް ކުރިއަށް ނުގޮސް އެކަން ހުއްޓުން ވެސް އެކަށީގެންވޭ. ކޮންމެވެސް އެއް ބޭފުޅެކު މަސްއޫލިއްޔަތު ނަގަންޖެހޭނީ. 

(ވަގުތުކޮޅަކަށްފަހު)

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
މި ބޭފުޅުން މި އަދާކުރަންޖެހޭ އަސްލު މަސްއޫލިއްޔަތަކީ ހަމަ ވަރަށް ބޮޑު މަސްއޫލިއްޔަތެއް އިނގޭތޯ. އެ މީހުން އެބަޖެހޭ މަޖިލީހަށް ޖަވާބުދާރީ ވާން. އަނެއްކޮޅުން މީޑިޔާއަކީ ހަމަ މި ވަގުތު މި އޮތީ މި ބޭފުޅުން ވަރަށް މުސްތަޤިއްލު ގޮތެއްގައި މިކަން ކުރަންޖެހިފައި މި އޮތީ. މިއީ ހަމަ ވަކި ބަޔަކު ވަކި ގޮތަކަށް މުޅި އެތި ކޮންޓްރޯލުކޮށްފައި އޮތް އެއްޗެއް މީ. އެހެންވީމާ އަމުދުން މިފަށައިގަންނައިރު އަޅުގަނޑުމެންނަށް ހީވަނީ ތިކަހަލަ ގޮތެއް އޮތުން ރަނގަޅު ބޭނުންތެރި ހެން. އެ ގޮތަށް އަޅުގަނޑު ތާއީދުކުރަން މިހާރު ޢަބްދުﷲ އަބްދުއްރަޙީމު އެ ގޮތަށް އެހުށަހެޅުއްވީ އެއީ ބޯޑު ކޮންމެ މެންބަރަކަށް 8. ޗެއަރމަނަށް 10. ވައިސް ޗެއަރމަނަށް 9000. އެހެންވީމާ އެ ގޮތަށް އަޅުގަނޑު އެހުށަހެޅުމެއް ކަމަށް ބަލާ އެއަށް ތާއީދުކޮށްފިން. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ކުރީގެ އިންފޮމޭޝަން މިނިސްޓަރުކަން ވެސް ކުރެއްވި އަޅުގަނޑުމެން ކުޅުދުއްފުށީ ދާއިރާގެ ޢިއްޒަތްތެރި މެންބަރު ނަޝީދުގެ ވަރަށް ބޮޑު އެދުމަކަށްޓަކައި އެއާއެއްކޮށް އަޅުގަނޑުމެން ނުރަސްމީކޮށް ވާހަކަ ދައްކާލާ އެއްބަސް ވެވުނީމަ އަޅުގަނޑުގެ ހުށަހެޅުން ގެންނާނަން އަނބުރާ. 

ރިޔާސަތުން ވާހަކަދެއްކެވުން:
އާދެ އެހެންވީމާ އިތުރު ހުށަހެޅުމެއް ނެތް މިހާރަކު. ޢަބްދުﷲ އަބްދުއްރަޙީމު ހުށަހަޅުއްވާ ރިޔާޟު ރަޝީދު ހުށަހެޅުއްވި ގޮތަށް އެއީ ކޮންމެ ބޯޑު މެންބަރަކަށް 8000 ރުފިޔާ، ވައިސް ޗެއަރމަނަށް 9000 ރުފިޔާ، ޗެއަރމަނަށް 10000 ދޭ ގޮތަށް ސިޓިންއަކަށް ފައިސާ ނުދޭ ގޮތަށް. އެހެންވީމާ އެ ގޮތަށް މާލިއްޔަތު ކޮމިޓީން ނިންމެވީ ކަމުގައި އަޅުގަނޑު ބަލަން. ދެން އޮތީ ހަމަމިއާއެއްކޮށް މި އޮތީ އިޢުލާނު. އިޢުލާނާއި އޤުރާރާ. އިޢުލާނުގައި މި އޮންނަނީ ގާނޫނު ނަމްބަރު 2010/6 މޯލްޑިވްސް ބްރޯޑްކާސްޓިންގ ކޯޕަރޭޝަން ގާއިމުކުރުން. ގާނޫނުގެ 12 ވަނަ މާއްދާގެ (ނ) ދަށުން މޯލްޑިވްސް ބްރޯޑްކާސްޓިންގ ކޯޕަރޭޝަން ގެ ޑިރެކްޓަރުންގެ ބޯޑު އެކުލަވާލުމަށްޓަކައި އެ ބޯޑުގައި ހިމެނިވަޑައިގަންނަވަން ބޭނުންފުޅުވާ ބޭފުޅުން އެކަމަށް ކުރިމަތިލުމުގެ ފުރުޞަތު ބުދަ ދުވަހު ހުޅުވާލައިފީމެވެ. އެހެންވީމާ ހުޅުވާލާ ތާރީޚަކީ  މާދަމާގެ ތާރީޚު ކަމަށް އިނގޭތޯ. އެއީ 4 މޭ 2010 ވާ އަންގާރަ ދުވަސް. އަންގާރަ ދުވަހުން ފެށިގެން ކިތައް ދުވަސްތޯ ދޭނީ ކުރިމަތިލާން. 10. އެހެންވީމާ މާދަމާ އަކީ އަންގާރަ. އަދި މީގައި އެހެން ޕްރޮސެސް އެއްވެސް އުޅޭ އެހެންވީމާ ޢާއްމުންނަށް އަޅުގަނޑުމެން ދިރާސާކޮށްފައި އަދި ޢާއްމުންނަށް ވެސް ދައްކަންޖެހޭ މި ނަންތައް. (ވަގުކޮޅަކަށްފަހު) މޯލްޑިވްސް ބްރޯޑްކާސްޓިންގ ކޯޕަރޭޝަނުގެ ޑިރެކްޓަރުންގެ ބޯޑުގައި ހިމެނިވަޑައިގަންނަވާނީ އެ ޤާނޫނުގެ 11 ވަނަ މާއްދާގެ (ނ) ގައިވާ ގޮތުގެ މަތިން 9 މެންބަރުންނެވެ. ޑިރެކްޓަރުންގެ ބޯޑަށް ކުރިމަތިލައްވާ ބޭފުޅުންގެ ނަންތައް މަޖިލީހުގެ ކަމާ ބެހޭ ކޮމިޓީން ބައްލަވާ ދިިރާސާ ކުރުމަށްފަހު ބޯޑުގައި ހިމެނުމަށް އެންމެ ރަނގަޅު ވެދާނެ މީހުންގެ ނަންތައް މަޖިލީހުގެ ކަމާ ބެހޭ ކޮމިޓީން ޢާއްމުކޮށް އިޢުލާނުކުރެވޭނެ އެވެ. އަދި އެ ގޮތުން އިޢުލާނުކުރެވޭ ފަރާތްތަކާ ގުޅޭ ގޮތުން އެއްވެސް ކޮމެންޓެއް ކުރައްވަން ބޭނުންވާ ފަރާތްތަކަށް ކޮމެންޓު ކުރެއްވުމުގެ ފުރުޞަތު ހުޅުވާލެވޭނެ އެވެ.  މޯލްޑިވްސް ބްރޯޑްކާސްޓިންގ ކޯޕަރޭޝަނުގެ ޑިރެކްޓަރުންގެ ބޯޑުގައި ހިމެނިވަޑައިގަންނަވާ ބޭފުޅުންނަކީ ބްރޯޑްކާސްޓު ކުރުމުގެ ދާއިރާގައި ތަޖުރިބާ ހުރި އަދި ފާހަަގަކޮށްލެވޭ ޚިދުމަތްތައް ކޮށްފައިވާ ބަޔަކަށް ވާންޖެހޭނެ އެވެ. މިގޮތުން ބޯޑު އެކުލަވާލުމުގައި ތިރީގައި މިދަންނަވާ ދާއިރާތަކުން ބޭފުޅުން ހިމެނުމަށް އިސްކަންދެވޭނެ އެވެ. 1- އިސްލާމީ ތަޢުލީމު މަތީ ހުނަރަކަށް ތަޢުލީމު ހާސިލުކޮށްފައި ތިބި މީހުން. ތައުލީމީ ދާއިރާ އިން، ކުޑަކުދިން ތަމްސީލުކުރާ ދާއިރާއަކުން، ބްރޯޑްކާސްޓިންގ ގެ ދާއިރާއިން، މުނިފޫހި ފިލުވުމުގެ ދާއިރާ އިން، ޖާނަލިޒަމުގެ ދާއިރާއިން، ވިޔަފާރީގެ ދާއިރާއިން. މި ޤާނޫނުގެ މާއްދާގައި ހުރި އެއްޗެހި މިއީ ޤާނޫނުގެ. ޑިރެކްޓަރުންގެ ބޯޑަށް ޢައްޔަންކުރެވޭ ކޮންމެ މެންބަރަކު ވެސް ޢައްޔަންކުރެވޭނީ 6 އަހަރު ދުވަހުގެ ދައުރަކަށެވެ. އަދި އެ ދައުރު ފުރިހަމަވުމުން އިތުރު އެއް ދައުރަށް އޭނާ އިންތިޚާބު ކުރެވިދާނެ އެވެ.  މޯލްޑިވްސް ބްރޯޑްކާސްޓިންގ ކޯޕަރޭޝަނުގެ ޑިރެކްޓަރުންގެ ބޯޑުގެ މެންބަރު ކަމަށް އެދޭ ފޯމާއި ބޯޑު މެންބަރުންގެ މުސާރަ ހިމެނޭ އިތުރު ތަފްސީލާއި އިޤުރާރު ފޯމާއި އިޤުރާރު ބަލައިގަތުން ހަމަޖެހިފައި ވަނީ މިކަން ކުރުމަށް ދީފައިވާ މުއްދަތުގައި ސާރުކާރު ބަންދު ނޫން ކޮންމެ ދުވަހެއްގެ ހެނދުނު 8:30 ން މެދުރުފަހު 3:30 އަށް ރައްޔިތުންގެ މަޖިލީހުގެ އިދާރާއިންނެވެ. އަދި މިފޯމާއި އިޤުރާރު ބޯޑު މެންބަރުންގެ މުސާރަ އާއި އިތުރު ތަފްސީލު ރައްޔިތުންގެ މަޖިލީހުގެ އިދާރާގެ ވެބްސައިޓުން ޑައުންލޯޑު ކުރެއްވޭނެ އެވެ. އެހެންވީމާ ޤާނޫނު ނަންބަރުތަކަށް ހަވާލާ ދެއްވާ ގޮތަށް. މިހާރު ވެސް އެބައޮތް ދެއްތޯ މި ބަލާ ދިރާސާ. އެހެންވީމާ މި ޝަރުތުތަކަށް އެ މާއްދާ އާއި ހަވާލާ ދެއްވަންވީ އިނގޭތޯ. (މެންބަރުން މަޝްވަރާކުރެއްވުން). އެހެންވީމާ އެއީ އިޢުލާނު އިނގޭތޯ. ދެން އެ ބޭފުޅުން އެބަޖެހޭ އިޤުރާރެއް ވާން. އެއީ އަޅުގަނޑު އިޤުރާރު އިނގޭތޯ. އެއީ އޭނަގެ ނަން ޢާއްމުން ކޮމެންޓު ކުރައްވަން ހުޅުވާލަމެއްނު ދެއްތޯ. އެހެންވީމާ އެ ކަމަށް އޭނާ އިޢުތިރާޟު ނުކުރާ ކަމަށް ވާ އިޤުރާރެއް އެއިޤުރާރަކީ އިނގޭތޯ. ދެން ވަކި ފޯމެޓަކަށް މި ގެންދަނީ ވެސް. އެހެންނޫނީ މީހުން ހަދާ ގޮތަކީ ސީވީ ލަނީ އެކިއެކި ފޯމެޓަށް. އެހެންވީމާ އަޅުގަނޑުމެން މި އޮތީ މި ފޯނު ވަކި ގޮތަކަށް ރައީސުލްޖުމްހޫރިއްޔާގެ އޮފީހުން ވެސް މިގެންގުޅުއްވާ ފޯމެޓަށް. އެހެންތޯ. އެހެންވީމާ ވަރަށް ރަނގަޅުވާނެ. (މެންބަރުން މަޝްވަރާކުރެއްވުން). އާދެ އެހެންވީމާ މިއަދުގެ ޖަލްސާ މި ނިންމާލަނީ ބްރޯޑްކާސްޓިންގ ކޯޕަރޭޝަނާ ގުޅޭ ކަންތައްތައް ތި ބޭފުޅުން ނިންމަވާދެއްވީތީ ވަރަށް ބޮޑަށް ޝުކުރު އަދާކުރަމުން. ދެން ޖަލްސާއެއް އޮންނާނެ ދުވަހެއް އަޅުގަނޑު ފަހުން އަންގާލާނަން. ދެން އައި.އެމް.އެފާ އެކު ބާއްވާ ޖަލްސާ އަށް ހުރިހާ ބޭފުޅުން ވަޑައިގެންނެވުމަށް އަޅުގަނޑު ދަންނަވަން. އެއީ ނޯޓިސް ކުރީބައިގައި އަޅުގަނޑުމެން ދޭނަން. 5 ވަނަ ދުވަހު 3 ޖަހާއިރު އަދި އޮތީ. އެއީ މާދަން ނޫން އަނެއް ދުވަސް އިނގޭތޯ. ވަރަށް ބޮޑަށް ޝުކުރިއްޔާ. 

